5 класта башҡорт теле дәресе
Тема : 
Дәреслек:Хажин В.И. Вилданов Ә.Х.

   Башҡорт теле: Рус мәктәптәренең 5- се  класында уҡыусы башҡорт балалары өсөн дәреслек. – Бишенсе баҫма. - Өфө: Китап, 2006.

    Маҡсаттар :

- уҡыусыларға антоним тураһында төшөнсә биреү;

   синоним, омоним тураһындағы белемдәрҙе нығытыу;

- фекерләү ҡеүәһен, телмәрҙе үҫтереү, һүҙлек байытыу;

-  башҡорт телен өйрәнеүгә ҡыҙыҡһыныу тәрбиәләү.
   Йыһазлау :

   Дәреслек, сәйәхәт  итеү планы,”баш” һүҙенең мәғәнәләре менән плакат,  

   антонимдар  менән  плакат, девиз “Тырышлыҡ – ҙурлыҡ,  ялҡаулыҡ –  

   хурлыҡ”,карточкаларҙа  омонимдар менән шиғырҙар, күсмә мәғәнәле һүҙҙәр менән  

   “билеттар”,   карточкаларҙа синонимдар менән һөйләмдәр.

Дәрестең планы.

I. Ойоштороу.

    Уҡытыусы. Һаумыһығыҙ, уҡыусылар!

     Балалар .   Һаумыһығыҙ!

     У . Кәйефтәрегеҙ  нисек? 

     Б. Ҡояшлы иртә кеүек,

          Башҡорт телен , дәүләт телен өйрәнергә тип килдек.
II. Дәрестең темаһын, маҡсаттарын билдәләү.
     У. Бөгөнгө дәрестә үткән темаларҙы ҡабатларбыҙ, омонимдарҙы, синонимдарҙы иҫкә алырбыҙ. Антонимдар тураһында һөйләшербеҙ.
III. Өй эшен тикшереү.

      1) Ниндәй һүҙҙәр омонимдар була?
      2) Омонимдарға миҫалдар яҙыу.
IV.   Дәфтәрҙә эш.

       У. Дәфтәрҙәребеҙгә бөгөнгө числоны , аҙнаның көнөн, теманы яҙып ҡуябыҙ.

V.   Сәйәхәткә сығыу( Үткәндәрҙе ҡабатлау). 
    У. Дәрестә беҙ бөгөн сәйәхәт итербеҙ. Бына беҙҙең сәйәхәт картаһы. (Таҡтала карта эленгән.)Сәйәхәткә сығыу өсөн беҙгә транспорт кәрәк. Ниндәй транспорт менән сығабыҙ? Йомаҡты сисәйек һәм беләйек.

                   Хайран уның йөрөүе,

                   Бик йыраҡтан килеүе,

                   Ай-һай уның кешнәүе,

                   Аяғында тимере,

                   Тамағында күмере,

                    Ерҙе ярып килеүе.  

    Б.  Поезд.

    У. Дөрөҫ. Поезға ултырыр өсөн билет алырға кәрәк. Билет хаҡы – тылсымлы һүҙ.

     Б. Һаумыһығыҙ !

         Хәлдәрегеҙ нисек!

         Һау булығыҙ!

          Ғәфү итегеҙ!

     Рәхмәт!  Һ.б.
  У. Афарин , балалар! Бөтәгеҙ ҙә билетлы булды хәҙер. Юлға ҡуҙғалырға мөмкин. Ә юлға девиз итеп “ Тырышлыҡ – ҙурлыҡ ,

                                Ялҡаулыҡ – хурлыҡ”  мәҡәлен алайыҡ.

 Поезд ҡуҙғалды , сәйәхәткә сығабыҙ.

I  туҡталыш – “Һүҙҙәр диңгеҙе”

    У. Белеүеҙебеҙсә, һүҙҙәр бер һәм күп мәғәнәле булырға мөмкин.Миҫалдар килтерегеҙ.

    Б. Мәктәп, гөл һүҙҙәре бер мәғәнәле; ҡара (төҫ,ҡарарға ҡушыу), яҙ (йыл миҙгеле, яҙырға ҡушыу) һүҙҙәре – күп мәғәнәле.

    У. Бергәләп “баш” һүҙенең мәғәнәләрен тикшерәйек. ( Плакат) 
           Юл башы                   тау башы

           Кеше башы                йыл башы

           Урам башы                һүҙ башы

    Өс  һүҙбәйләнеш менән һөйләм төҙөп дәфтәргә яҙырға. (Һөйләмдәр уҡып тикшерелә). 
II туҡталыш – “Өлгөрҙәр ҡалаһы”
    У. Уйын уйнап алайыҡ әле. Уйындың исеме – “Өлгө ал, омонимдарҙы әйтә һал”

      - Ниндәй һүҙҙәр омонимдар тип атала?

  Б. Омонимдар - әйтелештәре , яҙылыштары бер үк, ләкин төрлө мәғәнәле һүҙҙәр.
  У. Йомаҡ әйтәм, йомаҡ әйтәм,

       Уны сискән сос булыр,

       Сисәлмәгән тик торор!

       Баҫма тиһәң, баҫалар,

       Был нимә һуң, балалар?
   Б. Баҫма. (баҫма́ – ба́ҫма)
   У. Бер ҡараһаң, ул тәмле,

        Үҙе ҡыҙыл , түңәрәк.

        Бер ҡараһаң, һиңә бойора :

        “Теймә, үҙемә кәрәк!”

    Б. А́лма – алма́.
    У. Береһе : “Утын ваҡлама!”  - ти,

         Икенсеһеҙ бутҡа булмай, ти.

    Б. Я́рма – ярма́

    У. Ә хәҙер карточкаларҙағы шиғырҙарҙы уҡып, омонимдарҙы табып, аңлатығыҙ.

     1. Ҡарбуз менән мин бик татыу,
          Рәхәт уның тәмен  татыу.
     2.  Ана килә ерән ат,

          Ҡурҡып торма , йүгән ат.

          Атыңда булһын эйәр,

           Тик яҡшы атҡа эйәр.
     3.  Күлмәгеңә төшкән тап,

          Ҡай ерендә - эҙләп тап.

     4. Тамыҙған кемдер ҡара,

          Әнә артыңа ҡара. 
     5. Ҡара әле, ҡара :

          Ҡайын япраҡ яра.

          Ҡәйүм утын яра,

          Ҡулларында яра.
III  туҡталыш – “Зирәктәр ауылы”
      У. Балалар , бында шлагбаум тора. Ниндәйҙер белдереү эленгән.

           “Ауылға инер өсөн синонимдар тураһында ҡағиҙә әйтегеҙ”, – тип яҙылған.

       Б. Бер үк йәки яҡын мәғәнәне белдереүсе һүҙҙәр синоним тип  атала.

Уйын . “Кем күберәк синоним таба”.

      I  команда. Матур һүҙенә синонимдар әйтә. (сибәр, гүзәл, һылыу)

                         Һыуыҡ (һалҡын)
      II  команда. Дәү ( оло, ҙур, олпат)
                           Насар (алама, хөрт, яман)

       У. Әйҙәгеҙ әле, уҡыусылар, һөйләмдәр ярҙамында ла белемдәребеҙҙе нығытайыҡ

           Һөйләмдәргә синонимдарҙың береһен һайларға.

             ( Ике уҡыусы таҡтала эшләй, ҡалғандары телдән. Һөйләмдәр карточкаларҙа.)

      1) Һауа сиктән тыш (матур, гүзәл, һылыу).

      2) ( Йыраҡта, алыҫта) , ҡарҙар эсендә, урмандар күренә.

          Артыҡ һүҙҙе табырға.

     3)   Электровоз тиҙ һәм шәп йөрөй.
     4)  Һалҡын һәм һыуыҡ ҡыш етте.
     5) Йәйге көндәр ҡыҙыу һәм эҫе була.
IV туҡталыш – “Йәмле аҡлан”
       У. Ял итеп алайыҡ. (Физкульминутка) 
V туҡталыш – “Киреләр боролошо” ( Яңы материал өйрәнеү)
      У. Йомаҡ әйтәм, сисегеҙ.

Аҡ яланда ҡара малай

Йүгереп йөрөп,эҙ яһай.

Эҙ яһамай, һүҙ яһай.  

       Б. Яҙыу.

       У. Дөрөҫ. Был йомаҡта ҡапма-ҡаршы мәғәнәле һүҙҙәр бар : аҡ – ҡара.

            Ҡапма – ҡаршы мәғәнәле һүҙҙәр  антонимдар тип атала. Мәҫәлән, аҡ-ҡара, 

            көн-төн, ҙур-бәләкәй, оҙон-ҡыҫҡа, ялҡау-уңған һ.б.

            (Ҡағиҙә “Ҡағиҙәләр дәфтәре”нә яҙылып ҡуйыла)

             “Ҡыш бабай бәләкәй саҡта” әкиәтен иҫкә төшөрәйек әле. Геройҙар кемдәр  

          ине?

        Б. Яҡшы малай, Яман малай, Уңған ҡыҙ, Илаҡ ҡыҙ.

       У. Яҡшы, яман, уңған һүҙҙәренә ниндәй һүҙҙәр антоним була?

       Б. Яҡшы – яман,насар, уңған – ялҡау.

       У. Бик яҡшы, афарин.

Кроссворд.
      У. Кроссвордты тултырыу өсөн, һүҙҙәрҙең антонимдарын әйтергә кәрәк.

1. күп 

2. төн

3. йомшаҡ
4. ҡыҫҡа
5. тиҙ

6. йәмһеҙ

7. яҡшы

8. дошман

9. ҡурҡаҡ

10. ҡыйын

    У. Вертикаль буйынса ниндәй һүҙ барлыҡҡа килде?

     Б. Антонимдар.

     У. Афарин,тимәк ,һеҙ антонимдарҙы дөрөҫ тапҡанһығыҙ. Ә хәҙер дәфтәрҙә үҙ аллы эш башҡарып алайыҡ. Бына ошо плакатта бирелгән антонимдарҙы парлап яҙығыҙ. 
 Плакатта : тау, соҡор, файҙа, йәштәр, минус, ҡарттар, плюс, зыян.

  ( Тикшереү үткәрелә).

      У. “Киреләр боролошо”нан  боролоп кире класҡа ҡайтайыҡ.

Дәреслек буйынса эш.

 183 – сө бит, 5,6 – сы күнегеүҙәрҙәге шиғырҙарҙы уҡып, антонимдарҙы табыу.

VI. Өйгә эш. Антонимдар менән һөйләмдәр төҙөп яҙырға.
VII. Йомғаҡлау. Баһалау.

  - Бөгөнгө дәрес һеҙгә оҡшанымы?

  - Нимәләрҙе иҫкә төшөрҙөк?
  - Антонимдар тип ниндәй һүҙҙәргә әйтәбеҙ?

     ( Яуаптар)
 -  Дәрес тамам . Һау булығыҙ.
